
МОНГОЛ УЛСЫН ХУУЛЬ

2016 оны ... дугаар сарын ...-ны өдөр                  

   Төрийн ордон,  Улаанбаатар хот

МЭДЭЭЛЛИЙН АЮУЛГҮЙ БАЙДЛЫН ТУХАЙ
НЭГДҮГЭЭР БҮЛЭГ.
НИЙТЛЭГ ҮНДЭСЛЭЛ
1  дүгээр зүйл. Хуулийн зорилт
1.1. Энэ хуулийн зорилт нь мэдээллийн аюулгүй байдлыг хангах тогтолцоо, мэдээллийн аюулгүй байдлыг хангах үйл ажиллагааны эрх зүйн үндсийг тодорхойлж, тэдгээртэй холбогдох бусад харилцааг зохицуулахад оршино.
2  дугаар зүйл. Мэдээллийн аюулгүй байдлын тухай хууль тогтоомж
2.1. Мэдээллийн аюулгүй байдлын тухай хууль тогтоомж нь Монгол Улсын Үндсэн хууль, Үндэсний аюулгүй байдлын үзэл баримтал, энэ хууль болон тэдгээртэй нийцүүлэн гаргасан хууль тогтоомжийн бусад актаас бүрдэнэ.
2.2. Монгол Улсын олон улсын гэрээнд энэ хуульд зааснаас өөрөөр заасан бол олон улсын гэрээний заалтыг дагаж мөрдөнө.

3  дугаар зүйл. Хуулийн үйлчлэх хүрээ

3.1. Энэ хууль нь мэдээллийн аюулгүй байдлыг хангахтай холбогдон төр, иргэн, хуулийн этгээдийн хооронд үүсэх харилцааг зохицуулахад үйлчилнэ.

3.2. Энэ хууль Монгол Улсын нутаг дэвсгэрт түр болон байнга оршин суугч гадаадын иргэн, харьяалалгүй хүнд нэгэн адил хамаарна. 
4 дүгээр зүйл. Хуулийн нэр томьёоны тодорхойлолт
4.1. Энэ хуульд хэрэглэсэн дараах нэр томьёог дор дурдсан утгаар ойлгоно:
4.1.1. “мэдээлэл” гэж цахим хэлбэрээр илэрхийлэгдэх аливаа мэдээ, өгөгдлийг;
4.1.2. “мэдээллийн аюулгүй байдал” гэж мэдээллийн бүрэн бүтэн байдал, нууцлал, хүртээмжтэй байдал баталгаатай хангагдсан байхыг;
4.1.3. “мэдээллийн бүрэн бүтэн байдал” гэж мэдээлэл үнэн бодитой, бүрэн байхыг;
4.1.4. “мэдээллийн нууцлал” гэж эрх бүхий этгээдээс бусад иргэн, хуулийн этгээд мэдээлэлтэй танилцах, ашиглах боломжгүй байхыг;
4.1.5. “мэдээллийн хүртээмжтэй байдал” гэж аль ч үед хуульд хориглосноос бусад мэдээлэлтэй танилцах, ашиглах боломжтой байхыг;
4.1.6. “мэдээллийн систем” гэж мэдээллийг боловсруулах, хадгалах, дамжуулах, ашиглах, түгээх хүн, техник хэрэгсэл болон програм хангамжийн цогцыг;
4.1.7. “мэдээллийн сүлжээ” гэж хоёр буюу түүнээс дээш хэрэглэгчийн хооронд мэдээлэл нэвтрүүлэх, дамжуулах, хүлээн авах суваг, техник хэрэгсэл болон програм хангамжийн иж бүрдлийг;
4.1.8. “мэдээллийн аюулгүй байдлын зөрчил” гэж мэдээллийн аюулгүй байдлыг хангах талаар хэрэгжүүлж буй эрх зүйн зохицуулалт, програм, техник хангамжийн арга хэмжээг зөрчсөн аливаа үйлдлийг;
4.1.9. “цахим халдлага” гэж мэдээллийн систем, сүлжээнд  хадгалагдаж, дамжуулагдаж буй мэдээллийг хулгайлах, олзлох, өөрчлөх, устгах, мэдээллийн системийн хэвийн үйл ажиллагааг алдагдуулах зорилготой үйл ажиллагааг;
4.1.10. “мэдээллийн аюулгүй байдлыг хангах үйлчилгээ” гэж эрх бүхий этгээдээс гэрээний үндсэн дээр байгууллага, иргэний мэдээллийн аюулгүй байдлыг хангах үйл ажиллагааг;
4.1.11. “онц чухал дэд бүтэцтэй байгууллага” гэж мэдээллийн систем, сүлжээнд нь зөрчил, цахим халдлага үүссэн тохиолдолд Монгол Улсын үндэсний аюулгүй байдалд ноцтой хохирол учруулж болох дэд бүтэц бүхий байгууллагыг.
5 дугаар зүйл. Мэдээллийн аюулгүй байдлыг хангахад баримтлах зарчим

5.1. Мэдээллийн аюулгүй байдлыг хангахад дараах зарчмыг баримтална:

5.1.1. үндэсний язгуур ашиг сонирхлыг дээдлэх;

5.1.2. хүний эрх, эрх чөлөөг хүндэтгэх;
5.1.3. төр, хуулийн этгээд, хувь хүний нууцыг хамгаалах;
5.1.4. төр, иргэн, хуулийн этгээдийн хамтын ажиллагаанд тулгуурлах;
5.1.5. шинжлэх ухаан, техник, технологийн дэвшилд суурилах.
ХОЁРДУГААР БҮЛЭГ. 

МЭДЭЭЛЛИЙН АЮУЛГҮЙ БАЙДЛЫГ ХАНГАХАД БАЙГУУЛЛАГА, 
 ИРГЭНИЙ  ОРОЛЦОО, ЭРХ, ҮҮРЭГ
6 дугаар зүйл. Мэдээллийн аюулгүй байдлыг хангах талаар 
   Улсын Их Хурлын бүрэн эрх
6.1. Улсын Их Хурал мэдээллийн аюулгүй байдлыг хангах талаар дараах бүрэн эрхийг хэрэгжүүлнэ:
6.1.1. мэдээллийн аюулгүй байдлыг хангах талаар төрийн бодлого, хууль тогтоомжийг батлах, тэдгээрийн биелэлтэд хяналт тавих;

6.1.2. мэдээллийн аюулгүй байдлыг хангахад чиглэсэн төсөл, хөтөлбөр, үйл ажиллагааг хэрэгжүүлэхэд зарцуулагдах хөрөнгийг улсын төсөвт тусгаж батлах;

6.1.3. хуульд заасан бусад бүрэн эрх. 
7 дугаар зүйл. Мэдээллийн аюулгүй байдлыг хангах талаар 
   Засгийн газрын бүрэн эрх 
7.1. Засгийн газар мэдээллийн аюулгүй байдлыг хангах талаар дараах бүрэн эрхийг хэрэгжүүлнэ:
7.1.1. мэдээллийн аюулгүй байдлыг хангах үндэсний хөтөлбөр, стратегийг батлах;
7.1.2. мэдээллийн аюулгүй байдлын талаарх хууль тогтоомжийн хэрэгжилтийг хангах ажлыг зохион байгуулах, хяналт тавих;
7.1.3. төрийн мэдээлэл, холбооны сүлжээнд холбогдох, түүнийг ашиглах журмыг батлах;
7.1.4. онц чухал дэд бүтэцтэй байгууллагын жагсаалтыг батлах;
7.1.5. төрийн мэдээллийн нэгдсэн санг бүрдүүлэх, ашиглах журмыг батлах.
8 дугаар зүйл. Мэдээллийн аюулгүй байдлыг хангах талаар 
        байгууллага, иргэний нийтлэг үүрэг
8.1. Байгууллага, иргэн нь мэдээллийн аюулгүй байдлыг хангах талаар дараах нийтлэг үүрэг хүлээнэ:
8.1.1.  өөрийн эрхлэх асуудлын хүрээнд мэдээллийн аюулгүй байдлыг хангах;
8.1.2. эзэмшиж, ашиглаж байгаа мэдээллийн систем, сүлжээ, мэдээллийн сангийн аюулгүй байдлыг хангах;
8.1.3. мэдээллийн аюулгүй байдлын талаарх хууль тогтоомж, Монгол Улсын стандарт болон холбогдох бусад эрх зүйн актыг дагаж мөрдөх;
8.1.4. мэдээллийн аюулгүй байдлыг хангах асуудлаар холбогдох байгууллагуудтай мэдээлэл солилцож, харилцан ажиллах.
9 дүгээр зүйл. Мэдээллийн аюулгүй байдлыг хангах талаар 
   төрийн байгууллагын үүрэг
9.1. Төрийн байгууллага мэдээллийн аюулгүй байдлыг хангах талаар дараах үүрэг хүлээнэ: 
9.1.1. байгууллагын мэдээллийн аюулгүй байдлын бодлого, журмыг мэдээллийн аюулгүй байдлын хууль тогтоомж, стандартыг үндэслэн боловсруулж, мөрдөх;
9.1.2. байгууллагын цахим үйлчилгээний мэдээллийн системийн аюулгүй байдлыг хангах;
9.1.3. харьяа байгууллагын мэдээллийн аюулгүй байдлыг хангах үйл ажиллагааг уялдуулан зохицуулах, мэргэжил, арга зүйн туслалцаа үзүүлэх;
9.1.4. мэдээллийн аюулгүй байдлыг хангах хэрэгцээ, шаардлагыг тодорхойлон, шаардлагатай зардал, санхүүжилтийг жилийн төсөвтөө тусгах;
9.1.5. стандартын шаардлага хангасан, зохих журмаар баталгаажуулсан /лиценз/ программ, техник хангамж, мэдээлэл хамгаалах хэрэгсэл ашиглах;
9.1.6. мэдээллийн аюулгүй байдлыг хангах чиглэлээр тухайн жил хэрэгжүүлсэн ажил, арга хэмжээний талаар тагнуулын байгууллагад мэдээлэх;
9.1.7. мэдээллийн аюулгүй байдлын мэргэжилтэнтэй байх;
9.1.8. байгууллагын хэмжээнд мэдээллийн аюулгүй байдлын мэдлэг олгох сургалт, сурталчилгааг зохион байгуулах.
9.2. Гэмт хэрэгтэй тэмцэх чиг үүрэг бүхий байгууллага нь мэдээллийн аюулгүй байдлын эсрэг гэмт хэргээс урьдчилан сэргийлэх, таслан зогсоох  талаар  холбогдох байгууллагатай мэдээлэл солилцож, хамтран ажиллана.  

9.3. Зэвсэгт хүчний салбарын мэдээллийн аюулгүй байдлыг хангах алба нь зэвсэгт хүчний байгууллага, анги, нэгтгэлийн мэдээллийн аюулгүй байдлыг хангах үйл ажиллагааг удирдан зохицуулах, зэвсэгт хүчний мэдээллийн систем, сүлжээнд учирч болох аюул заналыг илрүүлэх, арилгах, урьдчилан сэргийлэх чиглэлээр холбогдох байгууллагатай хамтран ажиллана.
9.4. Мэдээллийн сан хариуцсан болон сан төвлөрсөн байгууллага нь мэдээллийг стандартын дагуу хадгалах, хамгаалах, мэдээллийн сангийн ашиглалт, үйлчилгээний аюулгүй байдлыг хангах үүрэг хүлээнэ.
10 дугаар зүйл. Мэдээллийн аюулгүй байдлыг хангах талаар Онц чухал 
     дэд бүтэцтэй байгууллагын үүрэг
10.1. Онц чухал дэд бүтэцтэй байгууллага нь мэдээллийн аюулгүй байдлыг хангах талаар энэ хуулийн 8.1-д заасан нийтлэг үүргээс гадна дараах арга хэмжээг авч хэрэгжүүлнэ:
10.1.1. өөрийн эзэмшил, ашиглалтад байгаа дэд бүтцийн мэдээллийн системийн аюулгүй байдлыг хангахад шаардлагатай удирдлага, зохион байгуулалтын болон техникийн арга хэмжээг хэрэгжүүлэх;
10.1.2. онц чухал дэд бүтэцтэй байгууллага жил бүр мэдээллийн аюулгүй байдлыг хангах чиглэлээр хэрэгжүүлсэн ажлын тайланг тагнуулын байгууллагад хүргүүлэх.
10.2. Онц чухал дэд бүтэцтэй байгууллага нь мэдээллийн аюулгүй байдлыг хангах нэгжтэй байна.
11 дүгээр зүйл. Мэдээллийн аюулгүй байдлыг хангах талаар Мэдээлэл,
харилцаа холбооны асуудал эрхэлсэн төрийн
 
захиргааны байгууллагын бүрэн эрх
11.1. Мэдээлэл, харилцаа холбооны асуудал эрхэлсэн төрийн захиргааны байгууллага мэдээллийн аюулгүй байдлыг хангах бодлого, стандарт боловсруулах, төсөл, хөтөлбөр хэрэгжүүлэх асуудлаар санал гаргаж, эрх бүхий байгууллагатай харилцан ажиллана.

12 дугаар зүйл. Мэдээллийн аюулгүй байдлыг хангах талаар 
тагнуулын байгууллагын бүрэн эрх

12.1. Тагнуулын байгууллага мэдээллийн аюулгүй байдлыг хангах үйл ажиллагааг улсын хэмжээнд уялдуулан зохицуулж, дараах бүрэн эрхийг хэрэгжүүлнэ:
12.1.1. мэдээллийн аюулгүй байдлыг хангах бодлого, хөтөлбөр, стандарт боловсруулах, хэрэгжүүлэх, тэдгээрийн хэрэгжилтэд хяналт тавих;
12.1.2. төрийн мэдээлэл, холбооны сүлжээ зохион байгуулж, түүний ашиглалт, найдвартай ажиллагааг хангах;
12.1.3. төрийн мэдээллийн сангийн аюулгүй байдлыг хангах үйл ажиллагаанд хяналт тавих;
12.1.4. үндэсний аюулгүй байдлыг хангах тусгайлсан чиг үүрэгтэй байгууллага, онц чухал дэд бүтэцтэй байгууллагад мэдээллийн аюулгүй байдлын эрсдлийн үнэлгээ хийх, шаардлагатай тохиолдолд бусад байгууллагад эрсдлийн үнэлгээ хийх;
12.1.5. төрийн байгууллага болон онц чухал дэд бүтэцтэй байгууллагын мэдээллийн аюулгүй байдлыг хангах үйл ажиллагаанд мэргэжил, арга зүйн туслалцаа үзүүлэх;
12.1.6. төрийн байгууллагуудад ашиглах мэдээлэл, харилцаа холбооны тоног төхөөрөмжийг шалган баталгаажуулах;
12.1.7. төрийн байгууллагуудын интернэт сүлжээнд учирч болох аюул занал, зөрчлийг илрүүлж таслан зогсоох, түүнээс урьдчилан сэргийлэх;
12.1.8. мэдээллийн аюулгүй байдлын зөрчил, цахим халдлагын талаар байгууллага, албан тушаалтан, иргэнээс мэдээлэл авах, дүн шинжилгээ хийх, шаардлагатай тохиолдолд тодорхой арга хэмжээг холбогдох байгууллагатай хамтран хэрэгжүүлэх;
12.1.9. мэдээллийн аюулгүй байдлыг хангах асуудлаар байгууллага, албан тушаалтанд албан шаардлага өгч, биелэлтэд хяналт тавих;
12.1.10. мэдээллийн аюулгүй байдлын чиглэлээр судалгаа, шинжилгээ хийх, сургалт, сурталчилгаа явуулах ажлыг зохион байгуулах;
12.1.11. хуульд заасан бусад бүрэн эрх.
12.2. Тагнуулын байгууллага нь мэдээллийн аюулгүй байдлыг хангах үйл ажиллагаанд шинжлэх ухаан, орчин үеийн техник, технологийн дэвшилтэт ололт, шийдэлд нийцсэн тусгай обьект, техник, хэрэгсэл, програм хангамж ашиглана.
12.3. Тагнуулын байгууллагад цахим халдлагын эсрэг хариу үйлдэл үзүүлэх тусгай сургалтад хамрагдсан хүмүүсээс бүрдсэн мэргэшсэн баг ажиллана.

ГУРАВДУГААР БҮЛЭГ.
МЭДЭЭЛЛИЙН АЮУЛГҮЙ БАЙДЛЫГ ХАНГАХ 

ҮЙЛ АЖИЛЛАГАА

13 дугаар зүйл. Мэдээллийн аюулгүй байдлыг хангах үйл ажиллагаа
13.1. Мэдээллийн аюулгүй байдлыг хангах үйл ажиллагаа нь мэдээлийн бүрэн бүтэн, нууцлал, хүртээмжтэй байдлыг хангах зорилгоор хэрэгжүүлж буй эрх зүйн зохицуулалт, удирдлага, зохион байгуулалт, программ, техник хангамжийн арга хэмжээний цогцоос бүрдэнэ. 
13.2. Мэдээлийн аюулгүй байдлын хүрээнд мэдээллийн нууцлалыг хангахтай холбоотой харилцааг Төрийн болон албаны нууцын тухай хууль, Байгууллагын нууцын тухай хууль, Хувь хүний нууцын тухай хуулиар зохицуулна.
13.3. Мэдээллийн аюулгүй байдлыг хангах үйл ажиллагаа нь дараах ажил, арга хэмжээнээс бүрдэнэ:
13.3.1. мэдээллийн аюулгүй байдлыг хангах талаар баримтлах бодлого, хөтөлбөр, стандарт боловсруулж хэрэгжүүлэх;
13.3.2. мэдээллийн сан, сүлжээ, системийн аюулгүй байдлыг хангах;
13.3.3. мэдээллийн аюулгүй байдлын эрсдэлийн үнэлгээ хийх;
13.3.4. мэдээллийн аюулгүй байдлын зөрчил, цахим халдлагыг илрүүлж, таслан зогсоох;
13.3.5. мэдээллийн аюулгүй байдлыг хангах үйл ажиллагааны явцад гэмт хэрэгтэй тэмцэх;
13.3.6. мэдээллийн аюулгүй байдлыг хангах асуудлаар сургалт, сурталчилгаа явуулах;
13.3.7. мэдээллийн аюулгүй байдлыг хангах үйлчилгээ үзүүлэх;
13.3.8. олон улсын хамтын ажиллагааг ашиглах, хамтран ажиллах.
14 дүгээр зүйл. Мэдээллийн аюулгүй байдлын бодлого, стандарт
боловсруулж хэрэгжүүлэх
14.1. Мэдээллийн аюулгүй байдлын Монгол Улсын стандартыг байгууллага, иргэн заавал дагаж мөрдөнө.
14.2. Олон улс, бүс нутаг, гадаад улсын мэдээллийн аюулгүй байдлын стандартыг боловсруулан эрх бүхий байгууллагын санал болон стандартчиллын төв байгууллагад бүртгүүлсний үндсэн дээр дагаж мөрдөнө.

15 дугаар зүйл. Мэдээллийн сан, сүлжээний аюулгүй байдлыг хангах
15.1. Төрийн мэдээллийн сангийн аюулгүй байдлыг хуулиар хүлээсэн чиг үүргийнхээ дагуу төрийн холбогдох байгууллага хариуцаж, тагнуулын байгууллага хяналт тавина.
15.2. Мэдээллийн сан, сүлжээний аюулгүй байдлыг тэдгээрийг эзэмшиж, ашиглаж байгаа байгууллага, иргэн хариуцна.

15.3. Мэдээллийн сан, сүлжээний программ, техник хангамж болон мэдээлэл хамгаалах хэрэгсэл нь Монгол Улсын стандартын шаардлага хангасан байна.
15.4. Мэдээллийн сүлжээ эзэмшиж байгаа байгууллага, иргэн нь сүлжээний бүртгэл /лог файл/-ийг 6 сараас доошгүй хугацаагаар хадгална.
15.5. Мэдээллийн сан, сүлжээнд агуулагдаж буй мэдээлэл түүний эзэмшигчийн эрх, зохиогчийн болон бусад эрхээс үл хамааран хамгаалагдсан байна.

15.6. Төрийн мэдээлэл, холбооны сүлжээнд холбогдох, түүнийг ашиглах журмыг Засгийн газар тогтооно.

16 дугаар зүйл. Мэдээллийн аюулгүй байдлын эрсдэлийн үнэлгээ хийх

16.1. Мэдээллийн аюулгүй байдлын эрсдлийн үнэлгээг байгууллага, иргэний  мэдээллийн систем, хүний нөөц, удирдлага, бодлого зохицуулалтын түвшинд бодит аюул заналыг тодорхойлж, болзошгүй хор нөлөөг багасгах, эмзэг байдлыг бууруулах зорилгоор хийнэ.
16.2. Тагнуулын байгууллага үндэсний аюулгүй байдлыг хангах тусгайлсан чиг үүрэгтэй байгууллага, онц чухал дэд бүтэцтэй байгууллагад жил бүр, шаардлагатай тохиолдолд бусад байгууллагад тухай бүр мэдээллийн аюулгүй байдлын эрсдэлийн үнэлгээг хийнэ.

16.3. Энэ хуулийн 19.2-т заасан тусгай зөвшөөрөл бүхий этгээд энэ зүйлийн 16.2-т зааснаас бусад байгууллагад эрсдэлийн үнэлгээ хийж болно.

16.4. Эрсдэлийн үнэлгээ хийлгэсэн төрийн байгууллага нь эрсдэлийн үнэлгээний зөвлөмжийн дагуу холбогдох арга хэмжээг заавал хэрэгжүүлнэ.
17 дугаар зүйл. Мэдээллийн аюулгүй байдлын зөрчил, цахим халдлагыг 
     илрүүлж, таслан зогсоох
17.1. Төрийн болон онц чухал дэд бүтэцтэй байгууллага дотооддоо мэдээллийн аюулгүй байдлын зөрчил, цахим халдлагыг илрүүлэх, мэдэгдэх, таслан зогсоох зорилго бүхий удирдлага, зохион байгуулалт, техникийн арга хэмжээг авч хэрэгжүүлнэ.
17.2. Төрийн болон онц чухал дэд бүтэцтэй байгууллага тухайн байгууллагын хэмжээнд үүссэн мэдээллийн аюулгүй байдлын зөрчил, цахим халдлагын талаар бүртгэл хөтлөх бөгөөд өөрсдөө урьдчилан сэргийлэх, таслан зогсоох боломжгүй, эсхүл ноцтой гэж үзсэн аюул занал, зөрчил, цахим халдлагыг Тагнуулын байгууллагад цаг алдалгүй мэдэгдэнэ.
17.3. Байгууллага, иргэн үндэсний аюулгүй байдал, үндэсний ашиг сонирхол, нийтэд хор хохирол учруулж болзошгүй мэдээллийн аюулгүй байдлын зөрчил, цахим халдлагын талаар Тагнуулын байгууллагад нэн даруй мэдэгдэнэ.
17.4. Мэдээллийн аюулгүй байдлын зөрчил, цахим халдлага гарсан тохиолдолд эрх бүхий байгууллага нь тэдгээрийг таслан зогсоох, хариу үзүүлэх, сэргээх арга хэмжээг Засгийн газрын баталсан тусгайлсан журмын дагуу хэрэгжүүлнэ. 

17.5. Энэ зүйлийн 17.4-т заасан тохиолдолд зөрчил, цахим халдлагыг таслан зогсоох зорилгоор байгууллага, иргэний мэдээллийн сүлжээнд хэсэгчлэн, эсхүл бүхэлд нь эрх бүхий байгууллага, албан тушаалтны шийдвэрээр тагнуулын байгууллага хаалт тавьж болно.
17.6. Тагнуулын байгууллага нь мэдээллийн аюулгүй байдлын зөрчил, цахим халдлагыг таслан зогсоох, мэдээллийн систем, сүлжээний хэвийн үйл ажиллагааг сэргээх зорилгоор байгууллага, иргэний мэдээллийн систем, сүлжээнд ажиллах, тэдгээрийг удирдан ажиллаж болно.
18 дугаар зүйл. Мэдээллийн аюулгүй байдлыг хангах үйл ажиллагааны

   явцад гэмт хэрэгтэй тэмцэх

18.1. Мэдээллийн аюулгүй байдлыг хангах үйл ажиллагааны явцад гэмт хэргээс урьдчилан сэргийлэх, таслан зогсоох арга хэмжээг эрх бүхий байгууллага авч хэрэгжүүлнэ.

18.2. Байгууллага, иргэн нь гэмт хэргээс урьдчилан сэргийлэх, таслан зогсоох арга хэмжээг авч хэрэгжүүлэх чиг үүрэг бүхий байгууллагын шаардсан мэдээллийг нэн даруй, үнэ төлбөргүй гаргаж өгөх үүрэгтэй.
19 дүгээр зүйл. Мэдээллийн аюулгүй байдлыг хангах 
үйлчилгээ үзүүлэх
19.1. Иргэн, хуулийн этгээд нь Үндэсний аюулгүй байдлыг хангах тусгайлсан чиг үүрэгтэй байгууллага, онц чухал дэд бүтэцтэй байгууллагуудаас бусад байгууллагад энэ зүйлийн 19.2-т заасан тусгай зөвшөөрлийн үндсэн дээр мэдээллийн аюулгүй байдлыг хангах чиглэлээр үйлчилгээ үзүүлж болно.
19.2. Харилцаа холбооны зохицуулалт хариуцсан байгууллага нь мэдээллийн аюулгүй байдлыг хангах чиглэлээр үйлчилгээ эрхлэх иргэн, хуулийн этгээдэд тусгай зөвшөөрөл олгох, түдгэлзүүлэх, хүчингүй болгох бөгөөд тусгай зөвшөөрөлтэй холбоотой үүссэн маргааныг шийдвэрлэнэ.
19.3. Мэдээллийн аюулгүй байдлыг хангах чиглэлээр үйлчилгээ эрхлэх тусгай зөвшөөрлийн ангилал, нөхцөл, шаардлага, гэрээний загварыг тагнуулын байгууллагын саналын үндсэн дээр Харилцаа холбооны зохицуулалт хариуцсан байгуулага тогтооно. 
19.4. Мэдээллийн аюулгүй байдлын чиглэлээр үйлчилгээ эрхлэх иргэн, хуулийн этгээд нь жилд хийсэн ажлынхаа тайланг тухайн жилийнхээ 12 дугаар сарын 25-ны өдрийн дотор энэ хуулийн 12 дугаар зүйлд заасан байгууллагад ирүүлнэ.
20 дугаар зүйл. Олон улсын хамтын ажиллагааг ашиглах, 
хамтран ажиллах
20.1. Байгууллага, иргэн нь гэрээний үндсэн дээр мэдээллийн аюулгүй байдлыг хангах чиглэлээр олон улсын байгууллага, гадаад орнуудтай хамтран ажиллаж болно.

20.2. Мэдээллийн аюулгүй байдлыг хангахдаа олон улсын мэдээллийн аюулгүй байдлыг хангах тогтолцоог ашиглаж болно.
ДӨРӨВДҮГЭЭР БҮЛЭГ.
МЭДЭЭЛЛИЙН АЮУЛГҮЙ БАЙДЛЫГ ХАНГАХ ҮЙЛ 
АЖИЛЛАГААНД ТАВИХ ХЯНАЛТ

21 дүгээр зүйл. Мэдээллийн аюулгүй байдлыг хангах 
        үйл ажиллагаанд  тавих хяналт
21.1. Тагнуулын байгууллага нь үндэсний аюулгүй байдлыг хангах тусгайлсан чиг үүрэгтэй байгууллага, онц чухал дэд бүтэцтэй байгууллага, төрийн бусад байгууллагын мэдээллийн аюулгүй байдлыг хангах үйл ажиллагаанд хяналт тавьж, мэдээллийн аюулгүй байдлын тухай хууль тогтоомж, стандартын хэрэгжилтийг хянан шалгах ажлыг холбогдох хуульд заасны дагуу хэрэгжүүлнэ. 
21.2. Харилцаа холбооны зохицуулалт хариуцсан байгууллага нь мэдээллийн аюулгүй байдлын чиглэлээр үйлчилгээ эрхлэх тусгай зөвшөөрөл эзэмшигч этгээдийн үйл ажиллагаанд холбогдох хууль тогтоомжийн дагуу хяналт тавина. 
21.3. Тагнуулын байгууллагын хяналт, шалгалтын дүнд гаргасан албан шаардлагыг байгууллага, албан тушаалтан заавал биелүүлж, хариу мэдэгдэх үүрэгтэй.
ТАВДУГААР БҮЛЭГ.
БУСАД ЗҮЙЛ
22 дугаар зүйл. Мэдээллийн аюулгүй байдлыг хангах 
        үйл ажиллагааны санхүүжилт

22.1. Төрийн байгууллагуудын мэдээллийн аюулгүй байдлыг хангах үйл ажиллагааг улсын төсвөөс санхүүжүүлнэ.
22.2. Төрийн байгууллагуудын мэдээллийн аюулгүй байдлыг хангах үйл ажиллагааг эрх бүхий байгууллагын зөвшөөрлөөр бусад эх үүсвэрээс санхүүжүүлж болно.

23 дугаар зүйл. Мэдээллийн аюулгүй байдлын тухай хууль тогтоомж
   зөрчигчдөд хүлээлгэх хариуцлага
23.1. Энэ хууль болон түүнд нийцүүлэн гаргасан хууль тогтоомжийн бусад актыг зөрчсөн этгээдэд холбогдох хууль тогтоомжийн дагуу эрүүгийн, зөрчлийн болон сахилгын хариуцлага хүлээлгэнэ.
23.2. Энэ хуулийн 21.3-т заасан эрх бүхий байгууллагын хууль ёсны шаардлагыг биелүүлээгүй албан тушаалтанд холбогдох сахилгын хариуцлага хүлээлгэхээр түүний дээд шатны буюу томилсон байгууллага, албан тушаалтанд санал тавьж шийдвэрлүүлнэ.
24 дүгээр зүйл.Хууль хүчин төгөлдөр болох
24.1. Энэ хуулийг 2016 оны ... дугаар сарын ... –ны өдрөөс эхлэн дагаж мөрдөнө.
ГАРЫН ҮСЭГ

